
ژیانی پێعه‌مبه‌ر نوح

له‌ ته‌ورا‌ت، سیپاری په‌یدابوون، به‌شی 5-9

په‌یدابوون 5: 28-32

له‌ دایك بوونی نوح

 كاتێك لامه‌ك ته‌مه‌نی سه‌د و هه‌شتا و دوو ساڵ بوو، كوڕێكی بوو. ناوی لێنا (نوح)، وتی: (ئه‌مه‌ له‌ كار و ماندووبوونی ده‌ستمان دڵنه‌واییمان ده‌كات، به‌ده‌ست ئه‌و زه‌وییه‌ی په‌روه‌ردگار نه‌فره‌تی لێ‌كردووه‌.)  دوای له‌دایكبوونی نوح، لامه‌ك پێنج سه‌د و نه‌وه‌د و پێنج ساڵ ژیا و كوڕ و كچی دیكه‌شی بوو. جا هه‌موو ڕۆژانی ژیانی لامه‌ك حه‌وت سه‌د و حه‌فتا و حه‌وت ساڵ بوو، ئیتر مرد. ئه‌مانه‌ش نه‌وه‌كانی نوحن: نوح پیاوێكی سه‌رڕاست و بێ‌گله‌یی نێو خه‌ڵكانی سه‌رده‌می خۆی بوو. نوح له‌گه‌ڵ خودا هاتوچۆی ده‌كرد.  دوای ئه‌وه‌ی نوح ته‌مه‌نی پێنج سه‌د ساڵ بوو، (سام) و (حام) و (یافه‌ت)ی بوو. 


په‌یدابوون  6: 11-12 و 5-9 
    نوح له‌گه‌ڵ خودا هاتوچۆی ده‌كرد


زه‌ویش له‌به‌رده‌م خودادا گه‌نده‌ڵ بوو و پڕیش بوو له‌ توندوتیژی.  خودا بینی زه‌وی چه‌ند گه‌نده‌ڵ بووه‌، چونكه‌ هه‌موو مرۆڤێك ڕێگای خۆی له‌سه‌ر زه‌وی گه‌نده‌ڵ كردبوو.  په‌روه‌ردگار بینی كه‌ خراپه‌كاری مرۆڤ له‌سه‌ر زه‌وی زۆر بووه‌، هه‌روه‌ها هه‌موو بیر و بۆچوونه‌كانی دڵیشی به‌ درێژایی ڕۆژ ته‌نها له‌لای خراپه‌یه‌.  په‌روه‌ردگار خه‌فه‌تبار بوو كه‌ مرۆڤی له‌سه‌ر زه‌وی دروست كردبوو، هه‌روه‌ها دڵگرانیش بوو.  ئینجا په‌روه‌ردگار فه‌رمووی: (مرۆڤه‌كان ده‌سڕمه‌وه‌، ئه‌وه‌ی له‌سه‌ر ڕووی زه‌وی دروستم كرد، مرۆڤ و ئاژه‌ڵ و بوونه‌وه‌ری خشۆك و باڵنده‌ی ئاسمان، چونكه‌ خه‌فه‌ت ده‌خۆم له‌وه‌ی كه‌ دروستم كردوون.)  به‌ڵام نوح له‌به‌رچاوی په‌روه‌ردگار ڕه‌زامه‌ندی به‌ده‌ست هێنابوو...نوح پیاوێكی سه‌رڕاست و بێ‌گله‌یی نێو خه‌ڵكانی سه‌رده‌می خۆی بوو. نوح له‌گه‌ڵ خودا هاتوچۆی ده‌كرد.

په‌یدابوون 6: 13-21

خودا ئاوی لافاو به‌سه‌ر زه‌وی‌دا ده‌هێنێت

 ئینجا خودا به‌ نوحی فه‌رموو: (من كۆتایی به‌ بوونی هه‌موو ئاده‌میزاد ده‌هێنم، چونكه‌ به‌هۆی ئه‌وانه‌وه‌ زه‌وی پڕ بووه‌ له‌ توندوتیژی. ئه‌وه‌تا له‌گه‌ڵ زه‌وی‌دا له‌ناویان ده‌به‌م. كه‌شتییه‌ك بۆ خۆت له‌ دارسه‌روو دروست بكه‌، كه‌شتییه‌كه‌ بكه‌ لانه‌ و به‌ قیر دیوی ناوه‌وه‌ و ده‌ره‌وه‌ی سواخ بده‌.  ئاواش دروستی ده‌كه‌یت: سێ سه‌د باڵ درێژی كه‌شتییه‌كه‌ بێت و په‌نجا باڵ پانی بێت و سی باڵیش به‌رزی بێت.  به‌ ئه‌ندازه‌ی باڵێك بۆشایی له‌سه‌ر كه‌شتییه‌كه‌ بانێكی بۆ دروست ده‌كه‌یت و كه‌شتییه‌كه‌ ته‌واو ده‌كه‌یت. ده‌رگای كه‌شتییه‌كه‌ش له‌ ‌ته‌نیشته‌وه‌ داده‌نێیت. كه‌شتییه‌كه‌ ده‌كه‌یته‌ سێ نهۆم، خواره‌وه‌ و ناوه‌ڕاست و سه‌ره‌وه‌.  ئه‌وه‌تا من ئاوی لافاو به‌سه‌ر زه‌وی‌دا ده‌هێنم، بۆ له‌ناوبردنی هه‌موو ژیانێك له‌ ژێر ئاسمان‌دا، هه‌روه‌ها هه‌موو زینده‌وه‌رێك كه‌وا هه‌ناسه‌ی ژیانی تێدایه‌. هه‌رچییه‌ك له‌سه‌ر زه‌وییه‌ له‌ناوده‌چێت.  به‌ڵام من په‌یمانی خۆم له‌گه‌ڵ تۆ ده‌چه‌سپێنم. تۆ ده‌چیته‌ ناو كه‌شتییه‌كه‌وه‌، خۆت و كوڕه‌كانت و ژنه‌كه‌ت و بووكه‌كانیشت له‌گه‌ڵت.  له‌ هه‌موو بوونه‌وه‌رێكی زیندوو، نێر و مێ، جووتێك له‌گه‌ڵ خۆت ده‌هێنیته‌ ناو كه‌شتییه‌كه‌وه‌، بۆ هێشتنه‌وه‌یان به‌ زیندوویی.  جووتێك له‌ هه‌موو جۆرێك له‌ جۆره‌كانی باڵنده‌ و له‌ جۆره‌كانی ئاژه‌ڵ و له‌ جۆره‌كانی بوونه‌وه‌ره‌ خشۆكه‌كانی زه‌وی دێنه‌ لات، بۆ هێشتنه‌وه‌یان به‌ زیندوویی.  تۆش بۆ خۆت هه‌ر خۆراكێك كه‌ ده‌بێت بخورێت بیبه‌ و له‌لای خۆت كۆی بكه‌وه‌ تاكو بۆ خۆت و بۆ ئه‌وان ببێته‌ خوارده‌مه‌نی.) جا نوح هه‌موو ئه‌وه‌ی خودا فه‌رمانی پێ كردبوو، ئه‌نجامی دا.

په‌یدابوون ٧: 1-24 

 ئینجا په‌روه‌ردگار به‌ نوحی فه‌رموو: (خۆت و هه‌موو خێزانه‌كه‌ت، بڕۆنه‌ ناو كه‌شتییه‌كه‌وه‌، چونكه‌ له‌م نه‌وه‌یه‌دا تۆم به‌ ڕاستودروست بینیوه‌ له‌به‌رده‌مم.  له‌ هه‌موو جۆرێك له‌ ئاژه‌ڵه‌ پاكه‌كان، نێر و مێ، حه‌وت جووت له‌گه‌ڵ خۆت ده‌به‌یت، له‌و ئاژه‌ڵانه‌ی پاك نین، نێرینه‌یه‌ك و مێیه‌كه‌ی، جووتێك ده‌به‌یت.  له‌ باڵنده‌كانی ئاسمانیش حه‌وت جووت، له‌ نێر و مێیان، بۆ هێشتنه‌وه‌ی وه‌چه‌كانیان له‌سه‌رتاسه‌ری ڕووی زه‌وی.  چونكه‌ دوای حه‌وت ڕۆژی دیكه‌، چل ڕۆژ و چل شه‌و باران به‌سه‌ر زه‌وی‌دا ده‌بارێنم. هه‌موو ئه‌و بوونه‌وه‌ره‌ زیندووانه‌ له‌سه‌ر ڕووی زه‌وی ده‌سڕمه‌وه‌ كه‌ دروستم كردوون.)  نوح هه‌موو شتێكی ئه‌نجام دا، به‌پێی ئه‌وه‌ی په‌روه‌ردگار فه‌رمانی پێ‌دا. 


 ته‌مه‌نی نوح شه‌ش سه‌د ساڵ بوو كه‌ ئاوی لافاو له‌سه‌ر زه‌وی هه‌ڵستا.  نوح خۆی و كوڕه‌كانی و ژنه‌كه‌ی و بووكه‌كانی پێش ئاوی لافاوه‌كه‌ چوونه‌ ناو كه‌شتییه‌كه‌وه‌.  له‌ ئاژه‌ڵه‌ پاكه‌كان و ئاژه‌ڵه‌ ناپاكه‌كان، له‌ باڵنده‌كان و هه‌موو ئه‌و بوونه‌وه‌رانه‌ی به‌ زه‌وی‌دا ده‌خشێن،  جووت جووت له‌ نێر و مێ، هاتنه‌ ناو كه‌شتییه‌كه‌وه‌ بۆ لای نوح، هه‌روه‌ك چۆن خودا فه‌رمانی به‌ نوح دابوو.  دوای حه‌وت ڕۆژه‌كه‌ ئاوی لافاوه‌كه‌ هاته‌ سه‌ر زه‌وی. 


 له‌ ساڵی شه‌ش سه‌ده‌مینی ژیانی نوح، له‌ حه‌ڤده‌مین ڕۆژی مانگی دووه‌م‌دا، ئا له‌و ڕۆژه‌دا هه‌موو سه‌رچاوه‌كانی قووڵایی مه‌زن ته‌قینه‌وه‌ و ده‌روازه‌كانی ئاسمانیش كرانه‌وه‌.  بارانیش چل ڕۆژ و چل شه‌و به‌سه‌ر زه‌وی‌دا باری. 

هه‌ر له‌ هه‌مان ڕۆژدا نوح و كوڕه‌كانی، سام و حام و یافه‌ت، پێكه‌وه‌ له‌گه‌ڵ ژنه‌كه‌ی و هه‌ر سێ بووكه‌كه‌ی، چوونه‌ ناو كه‌شتییه‌كه‌وه‌.  له‌گه‌ڵیان‌دا هه‌موو ئاژه‌ڵه‌ كێوییه‌كان به‌پێی جۆریان و هه‌موو ئاژه‌ڵه‌ ماڵییه‌كان به‌پێی جۆریان و هه‌موو بوونه‌وه‌ره‌ خشۆكه‌كانی به‌سه‌ر زه‌وی‌دا ده‌خشێن به‌پێی جۆریان و هه‌موو باڵنده‌یه‌ك به‌پێی جۆریان و هه‌موو باڵدارێك.  جووت جووت له‌ هه‌موو بوونه‌وه‌رێك كه‌وا گیانی زیندووی تێدابوو چوونه‌ ناو كه‌شتییه‌كه‌، بۆ لای نوح.  ئه‌وانه‌ی ده‌هاتنه‌ ناوه‌وه‌ له‌ نێر و مێی هه‌موو گیاندارێكی زیندوو بوون، وه‌ك چۆن خودا فه‌رمانی به‌ نوح دابوو. ئینجا په‌روه‌ردگار له‌ دوایه‌وه‌ ده‌رگای كه‌شتییه‌كه‌ی داخست. 


لافاوه‌كه‌ بۆ ماوه‌ی چل ڕۆژ به‌رده‌وام له‌سه‌ر زه‌وی بوو. كاتێك ئاو زۆر بوو كه‌شتییه‌كه‌ی هه‌ڵگرت، ئیتر كه‌شتییه‌كه‌ له‌ زه‌وی به‌رز بۆ‌وه‌.  ئاو له‌سه‌ر زه‌وی به‌رز بۆ‌وه‌ و گه‌لێك زۆر بوو، كه‌شتییه‌كه‌ش له‌سه‌ر ڕووی ئاوه‌كه‌ ده‌ڕۆیشت. ئاو له‌سه‌ر زه‌وی زۆر به‌رز بۆ‌وه‌ تاوه‌كو هه‌موو شاخه‌ به‌رزه‌كانی ژێر هه‌موو ئاسمان داپۆشران.  به‌ به‌رزی پازده‌ باڵ ئاو له‌سه‌ر شاخه‌كان به‌رز بۆ‌وه‌، شاخه‌كانیش داپۆشران.  ئیتر هه‌موو شتێكی زیندوو كه‌ له‌سه‌ر زه‌وی ده‌جووڵایه‌وه‌ له‌ناوچوو، له‌ باڵنده‌ و ئاژه‌ڵی ماڵی و ئاژه‌ڵی كێوی و هه‌موو ئه‌و پۆله‌ زینده‌وارانه‌ی به‌سه‌ر زه‌وی‌دا ده‌جووڵانه‌وه‌ و هه‌موو ئاده‌میزادیش.  هه‌ر شتێك له‌سه‌ر وشكایی كه‌وا هه‌ناسه‌ی ڕۆحی ژیان له‌ لووتی‌دا بوو، مرد.  هه‌موو شتێكی زیندوو له‌سه‌ر ڕووی زه‌وی سڕایه‌وه‌، مرۆڤ و ئاژه‌ڵ و بوونه‌وه‌ره‌ خشۆكه‌كان و هه‌موو باڵنده‌كانی ئاسمانیش، له‌ زه‌وی سڕانه‌وه‌. ته‌نها نوح و ئه‌وانه‌ مانه‌وه‌ كه‌ له‌ كه‌شتییه‌كه‌دا له‌گه‌ڵی‌دا بوون.  ئاوی لافاویش سه‌د و په‌نجا ڕۆژ له‌سه‌ر زه‌وی بوو. 

په‌یدابوون  8: 1-22

ئینجا خودا نوحی هاته‌وه‌ یاد، له‌گه‌ڵ هه‌موو ئاژه‌ڵه‌ كێوییه‌كان و هه‌موو ئاژه‌ڵه‌ ماڵییه‌كان كه‌ له‌ كه‌شتییه‌كه‌دا له‌گه‌ڵی‌ بوون. ئیتر خودا بایه‌كی به‌سه‌ر زه‌وی‌دا هه‌ڵكرد و ئاو كه‌م بۆ‌وه‌.  سه‌رچاوه‌كانی قوڵایی و ده‌روازه‌كانی ئاسمان داخران. بارانیش له‌ ئاسمانه‌وه‌ وه‌ستا.  ئاو به‌ره‌به‌ره‌ له‌ زه‌وی به‌ره‌و دواوه‌ گه‌ڕایه‌وه‌. دوای سه‌د و په‌نجا ڕۆژ ئاو كه‌م بۆ‌وه‌.  له‌ حه‌ڤده‌ی مانگی حه‌وت‌دا كه‌شتییه‌كه‌ له‌سه‌ر چیاكانی (ئه‌رارات) گیرسایه‌وه‌.  تا مانگی ده‌یه‌م تا ده‌هات ئاو كه‌می ده‌كرد. له‌ یه‌كه‌م ڕۆژی مانگی ده‌یه‌م‌دا لووتكه‌ی شاخه‌كان ده‌ركه‌وتن. 


دوای چل ڕۆژ، نوح ئه‌و په‌نجه‌ره‌ بچووكه‌ی كرده‌وه‌ كه‌ له‌ كه‌شتییه‌كه‌دا كردبووی.  ئینجا قه‌له‌ڕه‌شێكی نارد. ئه‌ویش ده‌هات و ده‌چوو تاكو ئاو له‌ ڕووی زه‌وی وشك بۆ‌وه‌.  پاشان كۆترێكی نارد تا ببینێت ئایا ئاوه‌كه‌ له‌ ڕووی زه‌وی كه‌می كردووه‌.  به‌ڵام كۆتره‌كه‌ شوێن پێیه‌كی بۆ خۆی نه‌دۆزیه‌وه‌، چونكه‌ ئاو له‌سه‌ر هه‌موو ڕووی زه‌وی بوو، ئیتر گه‌ڕایه‌وه‌ لای نوح بۆ كه‌شتییه‌كه‌. ئه‌ویش ده‌ستی بۆ ڕاگرت و گرتی و بردیه‌وه‌ لای خۆی، بۆ ناو كه‌شتییه‌كه‌. حه‌وت ڕۆژی دیكه‌ چاوه‌ڕێی كرد و دیسان كۆتره‌كه‌ی له‌ كه‌شتییه‌كه‌وه‌ ڕه‌وانه‌ كرد.  كۆتره‌كه‌ ئێواره‌ گه‌ڕایه‌وه‌ بۆ لای، ئه‌م جاره‌یان گه‌ڵایه‌كی ته‌ڕوتازه‌ی زه‌یتوونی به‌ ده‌نووكه‌وه‌ بوو. نوح زانی كه‌ ئاو له‌ ڕووی زه‌وی كه‌می كردووه‌.  حه‌وت ڕۆژی دیكه‌ چاوه‌ڕێی كرد و جارێكی دیكه‌ كۆتره‌كه‌ی نارده‌وه‌، به‌ڵام ئه‌م جاره‌یان كۆتره‌كه‌ نه‌گه‌ڕایه‌وه‌ لای. 


نوح له‌ یه‌كی مانگی یه‌كه‌می شه‌ش سه‌د و یه‌كه‌مین ساڵی‌دا بوو، كه‌ ئاو له‌ زه‌وی وشك بووه‌وه‌. نوح پۆشاكی سه‌ر كه‌شتییه‌كه‌ی لابرد و بینی ئه‌وه‌تا ڕووی زه‌وی وشك بۆته‌وه‌.  جا له‌ بیست و حه‌وتی مانگی دووه‌م‌دا زه‌وی به‌ ته‌واوی وشك بووه‌وه‌. 


ئینجا خودا به‌ نوحی فه‌رموو:  (له‌ كه‌شتییه‌كه‌ وه‌ره‌ ده‌ره‌وه‌، خۆت و ژنه‌كه‌ت و كوڕه‌كانت و بووكه‌كانت.  هه‌موو ئه‌و گیاندارانه‌ی له‌گه‌ڵتن، له‌ باڵنده‌ و ئاژه‌ڵ و هه‌موو ئه‌و بوونه‌وه‌ره‌ خشۆكانه‌ی به‌ زه‌وی‌دا ده‌خشێن. له‌گه‌ڵ خۆت بیانهێنه‌ ده‌ره‌وه‌، با زه‌وی پڕ بكه‌نه‌وه‌ و به‌ردار ببن و له‌سه‌ر زه‌وی زۆر ببن.) 


جا نوح خۆی و كوڕه‌كانی و ژنه‌كه‌ی و بووكه‌كانی له‌گه‌ڵی‌دا هاتنه‌ ده‌ره‌وه‌.  هه‌موو گیانداره‌كانیش به‌ هه‌موو بوونه‌وه‌ره‌ خشۆكه‌كان و هه‌موو باڵنده‌كان و هه‌موو ئه‌وانه‌ی به‌ زه‌وی‌دا ده‌بزوێن، به‌پێی جۆره‌كانیان له‌ كه‌شتییه‌كه‌ هاتنه‌ ده‌ره‌وه‌. 


 نوح قوربانگه‌یه‌كی بۆ په‌روه‌ردگار دروستكرد و له‌ هه‌موو ئاژه‌ڵه‌ پاكه‌كان و له‌ هه‌موو باڵنده‌ پاكه‌كانی هێنا و له‌سه‌ر قوربانگه‌كه‌ كردنی به‌ قوربانی‌سووتاندن.  جا په‌روه‌ردگار به‌ بۆنه‌كه‌ ڕه‌زامه‌ند بوو و له‌ دڵی خۆی‌دا فه‌رمووی: (جارێكی دیكه‌ به‌هۆی مرۆڤه‌وه‌ نه‌فره‌ت له‌ زه‌وی ناكه‌م، چونكه‌ مرۆڤ هه‌ر له‌ منداڵییه‌وه‌ دڵی مه‌یلی خراپه‌كاری هه‌یه‌. جارێكی دیكه‌ نایه‌م هه‌رچی بوونه‌وه‌ری زیندوو هه‌یه‌ له‌ناوی ببه‌م، وه‌ك چۆن كردم. 


تاكو زه‌وی بمێنێت، چاندن و دروێنه‌،

ساردی و گه‌رمی، هاوین و زستان،

ڕۆژ و شه‌و، هه‌رگیز وه‌ستانی نابێت.)


په‌یدابوون ٩: 1-17

په‌یمانی خودا له‌گه‌ڵ نوح و نه‌وه‌ی دوایی‌دا


 ئیتر خودا نوح و كوڕه‌كانی به‌ره‌كه‌تدار كرد و پێی فه‌رموون: (به‌ردار بن و زۆر بن و زه‌وی پڕ بكه‌ن.  با ترس و سامی ئێوه‌ به‌سه‌ر هه‌موو گیانه‌وه‌رانی زه‌وی و هه‌موو باڵنده‌كانی ئاسمان و به‌سه‌ر هه‌موو ئه‌وانه‌‌دا ببێت كه‌ له‌سه‌ر زه‌وی ده‌خشێن، به‌سه‌ر هه‌موو ماسییه‌كانی ده‌ریاش‌دا، ئه‌وان خراونه‌ته‌ به‌رده‌ستی ئێوه‌.  هه‌موو ئه‌وانه‌ی گیاندارن و ده‌بزوێن ده‌بنه‌ خۆراك بۆتان: هه‌روه‌ك چۆن ڕووه‌كی سه‌وزم پێ داون، ئێستا هه‌موو شتێكتان پێ ده‌ده‌م. 


 (به‌ڵام نابێت گۆشتێك بخۆن كه‌وا هێشتا زیندووه‌، واتا كه‌ خوێنی تێدابێت.  بۆ خوێنی ژیانتان، بێگومان لێپرسینه‌وه‌ ده‌كه‌م، به‌هۆی هه‌ر گیاندارێك بێت لێپرسینه‌وه‌ ده‌كه‌م. هه‌روه‌ها به‌ ده‌ستی مرۆڤ له‌سه‌ر گیانی مرۆڤی برای لێپرسینه‌وه‌ ده‌كه‌م. 


هه‌ر كه‌سێك خوێنی مرۆڤ بڕێژێت، به‌ ده‌ستی مرۆڤ خوێنی ده‌ڕژرێته‌وه‌،


چونكه‌ خودا له‌سه‌ر شێوه‌ی خۆی مرۆڤی دروستكردووه‌. )په‌یدابوون 1: 26)

 ئێوه‌ش به‌ردار بن و زۆر بن، زه‌وی پڕ بكه‌ن و زۆر بن تێیدا.) 


 خودا به‌ نوح و به‌ كوڕه‌كانی فه‌رموو كه‌ له‌گه‌ڵی‌دا بوون:  (ئه‌وه‌تا په‌یمانی خۆم له‌گه‌ڵ ئێوه‌ و نه‌وه‌ی دوای ئێوه‌دا ده‌چه‌سپێنم،  له‌گه‌ڵ هه‌موو ئه‌و گیاندارانه‌ی كه‌ له‌گه‌ڵ ئێوه‌دان، باڵنده‌كان و ئاژه‌ڵه‌ ماڵییه‌كان و هه‌موو ئاژه‌ڵه‌ كێوییه‌كان، هه‌موو ئه‌و گیاندارانه‌ی له‌گه‌ڵتان دان و له‌ كه‌شتییه‌كه‌ هاتوونه‌ته‌ ده‌ره‌وه‌، هه‌رچی گیانداری سه‌ر زه‌ویش هه‌یه‌.  من په‌یمانی خۆم له‌گه‌ڵ ئێوه‌ ده‌چه‌سپێنم، هه‌رگیز جارێكی دیكه‌، هه‌رچی له‌ش هه‌یه‌ به‌ ئاوی لافاو له‌ناو ناچێت. هه‌رگیز جارێكی دیكه‌ نابێت لافاو زه‌وی وێران بكات.) 


 ئینجا خودا فه‌رمووی: (ئه‌مه‌یه‌ نیشانه‌ی ئه‌و په‌یمانه‌ی له‌نێوان خۆم و ئێوه‌ و گشت ئه‌و گیاندارانه‌ی له‌گه‌ڵتان دان ده‌یبه‌ستم، په‌یمانێكه‌ بۆ گشت نه‌وه‌كانی داهاتوو.  وا په‌لكه‌زێڕینه‌ی خۆم له‌ هه‌وره‌كان‌دا داناوه‌، ئه‌وه‌ش ده‌بێته‌ نیشانه‌ی په‌یمانه‌كه‌ی نێوان من و زه‌وی.  جا هه‌ر كاتێك هه‌ورم به‌سه‌ر زه‌وی‌دا هێنا و په‌لكه‌زێڕینه‌ له‌ هه‌وره‌كان‌دا ده‌ركه‌وت،  په‌یمانه‌كه‌م له‌نێوان خۆم و ئێوه‌ و هه‌موو گیانێكی زیندوو له‌ هه‌موو جۆرێك دێته‌وه‌ یاد. هه‌رگیز جارێكی دیكه‌ ئاو لافاوێكی وا دروست ناكات كه‌وا هه‌موو ژیانێك له‌ناو ببات.  جا هه‌ر كاتێك په‌لكه‌زێڕینه‌ له‌ هه‌وره‌كان‌دا بێت، ده‌یبینم و په‌یمانێكی تاهه‌تایی كه‌ له‌نێوان خودا و هه‌موو گیانێكی زیندووه‌ له‌ هه‌موو جۆرێك كه‌ له‌سه‌ر زه‌وی دایه‌، دێته‌وه‌ یادم.) 


 ئینجا خودا به‌ نوحی فه‌رموو: (ئه‌مه‌ نیشانه‌ی ئه‌و په‌یمانه‌یه‌ كه‌ له‌نێوان خۆم و هه‌موو ژیانێك كه‌ له‌سه‌ر زه‌وی دایه‌ چه‌سپاندم.) 


پیه‌دابوون 9: 18 



   كوڕانی نوح


 جا كوڕانی نوح كه‌وا له‌ كه‌شتییه‌كه‌ هاتنه‌ ده‌ره‌وه‌، سام و حام و یافه‌ت بوون. حام باوكی (كه‌نعان) بوو.  ئه‌مانه‌ سێ كوڕه‌كه‌ی نوح بوون، له‌مانه‌وه‌ هه‌موو زه‌وی بڵاو بۆوه‌.

پیه‌دابوون 9: 28-29 


   مردنی نوح 


دوای لافاوه‌كه‌ نوح سێ سه‌د و په‌نجا ساڵ ژیا.  جا هه‌موو ڕۆژانی ژیانی نوح نۆ سه‌د و په‌نجا ساڵ بوو، ئیتر مرد. 

